
जूम न्यूज } जयपुर। मुख्यमंत्री भजनलाल शर्मा ने शुक्रवार को धनतेरस पर सपरिवार मानसरोवर के किरण पथ स्थित बड़ा बाजार में दीपावली की खरीदारी की। उन्होंने स्ट्रीट वेंडर्स से मिट्टी के दीये, पूजन सामग्री, रंगोली और बंदनवार सहित स्वदेशी उत्पाद खरीदे। इस दौरान उन्होंने यूपीआई से भुगतान 
कर डिजिटल पेमेंट और ‘वोकल फॉर लोकल’ को बढ़ावा देने का संदेश दिया। मुख्यमंत्री को अपने बीच खरीदारी करते देख स्थानीय दुकानदारों और आमजन में खुशी नजर आई। उन्होंने स्ट्रीट वेंडर्स, व्यापारियों और क्षेत्रवासियों को धनतेरस, छोटी दीपावली, दीपावली, गोवर्धन पूजा और भाईदूज की 

शुभकामनाएं दीं। इससे पहले बड़ा बाजार पहुंचने पर स्थानीय व्यापार मंडल की ओर से मुख्यमंत्री का स्वागत और अभिनंदन किया गया।

‘वोकल फॉर लोकल’ का संदेश; सीएम ने मानसरोवर के बड़ा बाजार में की दीपावली की खरीदारी 

जूम न्यूज } जयपुर

पूर्व सीएम अशोक गहलोत ने सीएम 
भजनलाल शर्मा के आरोपों पर 
तल्ख पलटवार किया है। सीएम ने 
कहा था कि गहलोत तिलमिला गए 
हैं। अब इस पर गहलोत ने पलटवार 
करते ​हुए कहा कि शिखर अग्रवाल 
के विला का हमने इश्यू बनाया तो 

सीएम क्या-
क्या बोल रहे 
है। गहलोत 
ने कहा- अब 
वो ( सीएम 
भजनलाल) 
कह रहे हैं कि 

आप तो तिलमिला गए, तिलमिला 
मैं नहीं गया। मैंने जो आरोप लगाए 
थे, उससे आप तिलमिला गए, 
इसलिए आपके मुंह से ये अनर्गल 
और कपोलकल्पित बातें निकल रही 
हैं।अपराधबोध से ग्रसित व्यक्ति ही 
तिलमिलाता है। उनके ( सीएम 
भजनलाल) मुंह से जोधपुर में 
जो कुछ निकला वो तिलमिलाने 
का असर है। जयपुर एयरपोर्ट पर 
मीडिया से बात करते हुए गहलोत ने 
कहा कि शिखर अग्रवाल के विला 
का हमने इश्यू बनाया तो सीएम 
क्या-क्या बोल रहे है।

मुझे तो पीड़ा हो रही है क्योंकि 
मुझे आप (सीएम) पर विश्वास था। 
अगर मुझे भजनलाल पर विश्वास 
नहीं होता, मान लो कि इनकी प्रकृति 
यही होती कि कुछ भी बोलते हैं, 
तो फिर परवाह नहीं करते। मेरे बारे 
में बिना सोचे-समझे कमेंट किया 
इसलिए पीड़ा हुई। उन्हें माफी मांगनी 
चाहिए, मेरे से नहीं तो जनता से मांग 
लीजिए। वक्त बताएगा, जनता क्या 
जवाब देती है लेकिन जनता जवाब 
जरूर देगी। गहलोत ने कहा- हम  
तो आपके ऊपर आरोप लगाएंगे 
क्योंकि हम विपक्ष में हैं। अगर  
गलत है तो आप खंडन कर दो। 
सही है तो सुधार कर लो, विपक्ष तो 

बोलेगा। ये उल्टा कर रहे हैं।
सीएम भजनलाल खुद 
डैमेज हुए हैं, यह उनके 
हित में नहीं हुआ
गहलोत ने कहा- राजस्थान में जो 
हो रहा है उसकी उम्मीद सीएम 
भजनलाल से नहीं थी। आपको 
जिंदगी में चांस मिला है, आप 
लोकतंत्र का सम्मान करो और वैसा 
ही व्यवहार आप विपक्ष से करो 
लेकिन जिस प्रकार का व्यवहार 
इनका हुआ है, मेरे ख्याल से इनके 
भी इंटरेस्ट में नहीं है। जो कुछ हुआ 
है उसमें भजनलालजी खुद डैमेज 
हुए हैं, ये मैं कह सकता हूं।

गहलोत बोले- राजस्थान में जो हो 
रहा है, उसकी हमें उम्मीद नहीं थी

हम तो आरोप लगाएंगे, वक्त बताएगा, जनता क्या जवाब देती है

मैंने 56 साल पहले खाद, बीज की दुकान खोली थी
गहलोत ने कहा- किसी ने लिखकर दे दिया दिखता है, जो लिखकर 
दिया उसे आपने बोल दिया। जब आप उम्र में 5 साल के ही थे, 
तब मेरी दुकान का जिक्र कैसे आया? इसका जवाब भजनलाल दें। 
गहलोत ने कहा- मैंने पहले भी कहा था, मैंने 56 साल पहले खाद 
बीज की दुकान खोली थी तब भजनलाल पांच साल के थे। उस 
दुकान को छह महीने में बंद कर दिया था, क्योंकि मुझे छात्रसंघ का 
चुनाव लड़ना था। पर मैं ये पूछना चाहता हूं कि जब आप दो-तीन 
साल के या 5 साल के ही होंगे, तब आपको क्या मालूम पड़ा कि मैंने 
वहां पे क्या-क्या किया? आपने मुझ पर नकली खाद बीज के आरोप 
लगाए, तो इनको क्या सपना आया? ये समझ के परे है।

इजराइल में नए पीएम 
का ऐलान आज होगा
तेल अवीव। इजराइल में 
अगला प्रधानमंत्री कौन होगा 
इसका ऐलान राष्ट्रपति इसाक 
हर्जोग आज करेंगे। सरकार 
बनाने के लिए 61 सासंदों 
का समर्थन चाहिए। गादी 
आइजनकोट के गठबंधन को 
6 पार्टियों के 67 सांसदों ने 
समर्थन दिया है। प्रधानमंत्री 
बेंजामिन नेतन्याह के पास मात्र 
46 सांसदों का समर्थन है। 
इस कारण माना जा रहा है कि 
राष्ट्रपति उन्हें सरकार बनाने का 
पहला मौका नहीं देंगे। इजराइल 
में अब तक किसी भी पार्टी को 
बहुमत नहीं मिला है। यही वजह 
है कि यहां हमेशा गठबंधन की 
सरकारें बनती रही हैं। राष्ट्रपति 
हर्जोग ने गुरुवार को संसद 
में चुनी गई सभी पार्टियों के 
नेताओं से बातचीत की थी। 

प्रधानमंत्री मोदी से मिले क्रिकेटर सूर्यकुमार 
यादव: दिल्ली में परिवार के साथ मुलाकात
नई दिल्ली। पूर्व भारतीय कप्तान सूर्यकुमार यादव प्रधानमंत्री नरेंद्र मोदी 
से मिले। शुक्रवार को वे पत्नी देविशा, बेटी रिद्धिमा और परिवार के अन्य 
सदस्यों के साथ दिल्ली पहुंचे। इस मुलाकात में सूर्या ने 2026 टी-20 
वर्ल्ड कप में भारत की जीत का गोल्ड मेडल पहना हुआ था। प्रधानमंत्री 
ने मेडल को हाथ में लेकर भी देखा। मुलाकात की तस्वीरें और वीडियो 
मोदी ने सोशल मीडिया प्लेटफॉर्म X पर शेयर किए। प्रधानमंत्री ने सूर्या 
के परिवार की एक बच्ची से भजन सुना। इसके बाद उन्होंने पोस्ट में 
लिखा, दीपावली के माहौल में राम और सरयू का आगमन हुआ है। इससे 
दीपावली का वातावरण और भी पावन एवं दिव्य हो गया है। 

बलूच आर्मी ने कमांडर 
इन चीफ को निकाला
क्वेटा। बलूच लिबरेशन आर्मी 
(BLA) के कमांडर-इन-चीफ 
बशीर जेब को पद से हटा दिया 
गया है। बशीर जेब ने पाकिस्तान में 
कई बड़े हमलों की साजिश रचकर 
पहचान बनाई थी। बलूचिस्तान में 
हथियारबंद लड़ाकों के साथ बशीर 
जेब के वीडियो वायरल हुए तो 
उनकी तुलना फिल्म ‘धुरंधर’ के 
किरदार हमजा अली मजारी से होने 
लगी। मीडिया रिपोर्ट्स में दावा किया 
जा रहा है कि पाकिस्तानी सेना के 
खिलाफ नाकाम ऑपरेशन और 
महिला आत्मघाती हमलावरों के 
इस्तेमाल को लेकर संगठन में उनके 
खिलाफ नाराजगी बढ़ रही थी। 
BLA ने 3 नवंबर को प्रेस रिलीज 
जारी कर बताया कि बशीर जेब अब 
संगठन के कमांडर-इन-चीफ नहीं 
रहेंगे। यह बयान बलूचिस्तान पोस्ट 
में प्रकाशित हुआ था।

जयपुर।  जयपुर के कूकस 
स्थित हॉस्पिटैलिटी कॉरिडोर में 
‘स्काईडोम’ के रूप में देश का 
पहला स्थायी इमर्सिव इवेंट डोम 
शुरू किया गया है। इसकी खासियत 
यह है कि यहां आयोजन के दौरान 
केवल मंच या सामने लगी स्क्रीन 
ही नहीं, बल्कि पूरा गुंबद ही एक 
विशाल डिजिटल स्क्रीन में बदल 
जाएगा। 360 डिग्री प्रोजेक्शन मैपिंग 
तकनीक से डोम की दीवारों और 
छत पर ऐसे दृश्य (सीन) तैयार 
किए जा सकेंगे, जिनके बीच मौजूद 
दर्शक खुद को उसी माहौल का 
हिस्सा महसूस करेंगे। आईटीसी 
ममेंटोस रिजॉर्ट के पास स्थित इस 

डोम का व्यास 60 मीटर और 
एपेक्स यानी शीर्ष तक ऊंचाई 21 

मीटर है। इसमें 30 हजार वर्ग फीट 
का इनडोर स्पेस और 30 हजार 

वर्ग फीट का आउटडोर क्षेत्र है। 
इसके अलावा आयोजन संचालन, 
तकनीकी व्यवस्था और अन्य 
गतिविधियों के लिए 20 हजार वर्ग 
फीट का बैक-ऑफ-द-हाउस स्पेस 
विकसित किया गया है। यहां एक 
साथ 2,000 से ज्यादा मेहमानों की 
मेजबानी की क्षमता है।

आयोजकों ने बताया कि आकार 
और तकनीकी विशेषताओं के 
लिहाज से यह यूएई और ब्राजील 
के बाद दुनिया का तीसरा सबसे 
बड़ा इमर्सिव डोम है। स्काईडोम 
की सबसे बड़ी तकनीकी विशेषता 
इसका 360 डिग्री इमर्सिव प्रोजेक्शन 
सिस्टम है। 

360 डिग्री तकनीक से दीवारों-छत पर दिखेगी बड़ी स्क्रीन

जयपुर में बना देश का पहला स्थायी इमर्सिव डोम: यूएई-
ब्राजील के बाद दुनिया का तीसरा सबसे बड़ा ‘स्काईडोम’

खतरा बन सकती है। पत्र नंबर यूज करना होगा।
में आने की चर्चा है।

टेस्ट कॅरिअर से भी काफी 
कुछ सीखने को मिला।

के लिए आधार आधारित DBT

मेहरासर चाचेरा में सरपंच बने गिरिराज 
व्यास, 140 वोटों से जीत दर्ज की

जूम न्यूज } सरदारशहर

तहसील के ग्राम पंचायत मेहरासर चाचेरा में सरपंच चुनाव शांतिपूर्ण 
तरीके से संपन्न हुआ। सरपंच पद के लिए कुल पांच प्रत्याशियों ने 
चुनाव मैदान में अपनी किस्मत आजमाई, जिसमें गिरिराज व्यास ने 
शानदार जीत दर्ज की। उन्होंने अपने निकटतम प्रतिद्वंद्वी टवर सिंह को 
140 वोटों से हराकर सरपंच पद पर कब्जा जमाया। वहीं, उपसरपंच 
पद के लिए वीरेन्द्र सिंह राठौड़ का निर्विरोध निर्वाचन हुआ। चुनाव 
परिणाम घोषित होने के बाद नवनिर्वाचित सरपंच गिरिराज व्यास और 
उपसरपंच वीरेन्द्र सिंह राठौड़ ने पंचायत कार्यालय पहुंचकर विधिवत 
रूप से अपना पदभार ग्रहण किया। इस दौरान पंडित द्वारा पूजा-
अर्चना और वैदिक मंत्रोच्चार के साथ दोनों को पद ग्रहण करवाया 
गया। गिरिराज व्यास की जीत के बाद पूरे गांव में खुशी और उत्साह 
का माहौल देखने को मिला। ग्रामीणों ने नवनिर्वाचित सरपंच और 
उपसरपंच का स्वागत किया। इसके बाद गांव में जुलूस निकाला गया, 
जिसमें बड़ी संख्या में ग्रामीणों ने भाग लेकर जीत का जश्न मनाया। 
पूरे गांव में उत्सव जैसा माहौल रहा।

छः न्याति ब्राह्मण महासंघ में धन्वंतरि 
जयंती मनाई, दो आयुर्वेदाचार्य सम्मानित

जूम न्यूज } बीकानेर

श्री छः न्याति ब्राह्मण महासंघ की ओर से भगवान धन्वंतरि जयंती 
महोत्सव मनाया गया। इस अवसर पर महासंघ अध्यक्ष पाराशर नारायण 
शर्मा, आयुर्वेद प्रकोष्ठ अध्यक्ष वैद्य ओमप्रकाश गोड़ एवं संरक्षक भंवर 
लाल व्यास ने भगवान धन्वंतरि का पंचोपचार पूजन किया। इसके 
बाद सामूहिक आरती की गई। समारोह में उत्कृष्ट सेवाओं के लिए 
वैद्य गोविंद ओझा तथा बीकानेर आयुर्वेद महाविद्यालय की सहायक 
आचार्य एवं स्त्री रोग विशेषज्ञ वैद्य कुसुम शर्मा को सम्मानित किया 
गया। कुसुम शर्मा को आयुर्वेद पद्धति से 1000 से अधिक सामान्य 
प्रसव करवाने और गर्भ संस्कार चिकित्सा के क्षेत्र में नवाचारों के लिए 
सम्मान मिला। इस दौरान वैद्य सागर शर्मा, वैद्य ईश्वर चंद्र शर्मा एवं 
वैद्य आत्माराम शर्मा ने आयुर्वेद के सिद्धांतों, पंचमहाभूत, वात-पित्त-
कफ संतुलन और स्वस्थ जीवनशैली के महत्व पर विचार रखे। अंत 
में वैद्य ओमप्रकाश गोड़ ने आभार व्यक्त किया।

2500 हजार िरश्वत मामले में पटवारी  
को 2 वर्ष का कारावास

जूम न्यूज } श्रीगंगानगर

जमीन के राजस्व रिकॉर्ड में कर्ज की सही एंट्री करवाने के बदले रिश्वत 
लेते 14 वर्ष पहले पकड़े गए राजस्व पटवारी को न्यायालय ने 2 वर्ष 
कारावास की सजा सुनाई है। विशेष एसीबी न्यायालय की ओर से सुनाए 
इस फैसले में सादुलशहर तहसील के हलका दुदाखीचड़ के तत्कालीन 
पटवारी हजारी राम पुत्र नानक राम निवासी गांव बनवाली को 20 हजार 
रुपए जुर्माने से भी दंडित किया है। एसीबी की ओर से दर्ज किए मामले 
के अनुसार गांव 7 बीएनडब्ल्यू के काश्तकार गुरप्रीत सिंह ने 9 जुलाई 
2012 को पटवारी के खिलाफ रिश्वत की मांग का परिवाद दिया था। 
गुरप्रीत ​िसंह के अनुसार उसकी 7 बीएनडब्ल्यू में 65 बीघा कृषि भू​िम है। 
इस पर ग्रामीण बैंक सादुलशहर से लिया कर्ज उन्होंने चुकता कर दिया।

ब्रीफ न्यूज

जूम न्यूज } बीकानेर

महाराजा नरेंद्र सिंह ऑडिटोरियम में 
वी.आर. फाउंडेशन के तत्वावधान 
में आयोजित समारोह में लेखिका 

रेणु बाला चौहान के कहानी संग्रह 
‘अपराजिता’ का लोकार्पण किया 
गया। सोशल प्रोग्रेसिव सोसाइटी द्वारा 
प्रकाशित इस संग्रह का लोकार्पण 
साहित्यकारों एवं गणमान्य नागरिकों 

की उपस्थिति में हुआ।
कार्यक्रम में डॉ. नमामी शंकर 

आचार्य ने पत्रवाचन करते हुए 
कहानियों के पात्रों और उनके 
चरित्र चित्रण को प्रभावशाली 

बताया। मुख्य अतिथि वरिष्ठ 
व्यंग्यकार बुलाकी शर्मा ने कहा कि 
लेखिका की कहानियां पाठकों में 
जिज्ञासा और संवेदनशीलता पैदा 
करती हैं तथा पढ़ने के बाद भी मन 

में कई सवाल छोड़ जाती हैं।
अध्यक्षता करते हुए गोविन्द 

माथुर ने साहित्य को निजी 
एवं सामाजिक समस्याओं की 
अभिव्यक्ति का सशक्त माध्यम 

बताया। विशिष्ट अतिथि राजेन्द्र 
जोशी और डॉ. मेघना शर्मा ने भी 
संग्रह की कहानियों में मानवीय 
संवेदनाओं और पात्रों के अंतर्द्वंद्व के 
सजीव चित्रण की सराहना की। इस 

अवसर पर प्रकाशक एवं सोशल 
प्रोग्रेसिव सोसाइटी के अध्यक्ष 
नदीम अहमद ‘नदीम’ सहित 
संस्था के पदाधिकारियों ने लेखिका 
का सम्मान किया। समारोह में बड़ी 

संख्या में साहित्यकार, लेखक 
एवं साहित्यप्रेमी उपस्थित रहे। 
संचालन संजय श्रीमाली ने किया 
तथा आभार राजेन्द्र सिंह देपावत ने 
व्यक्त किया।

रेणु बाला चौहान के कहानी संग्रह ‘अपराजिता’ का लोकार्पण

जूम न्यूज } चूरू

महिला अधिकारिता विभाग 
की ओर से शुक्रवार को जिला 
कार्यालय में बाल विवाह मुक्त 
भारत अभियान को लेकर 
मीडिया कार्यशाला आयोजित 
की गई। इसमें बाल विवाह जैसी 
सामाजिक कुरीति की रोकथाम, 
जन-जागरूकता और अभियान 
के प्रभावी क्रियान्वयन में मीडिया 
की भूमिका पर चर्चा हुई।

महिला अधिकारिता सहायक 
निदेशक राजेन्द्र शेखावत ने 
कहा कि बाल विवाह बच्चों के 
अधिकारों, शिक्षा, स्वास्थ्य और 
भविष्य में बाधक है। इसके 
उन्मूलन के लिए प्रशासन, 
विभागों, मीडिया और आमजन 
को मिलकर प्रयास करने 
होंगे। उन्होंने बताया कि जिले 

में अभियान के तहत 100 
दिवसीय कार्ययोजना के अनुसार 
जागरूकता कार्यक्रम आयोजित 

किए जा रहे हैं।
पीआरओ सूर्यकान्त 

कुमावत ने कहा कि बाल 

विवाह बालिकाओं की शिक्षा, 
स्वास्थ्य, सुरक्षा और विकास 
से जुड़ा गंभीर विषय है। मीडिया 

अपनी खबरों और जनसंवाद के 
माध्यम से समाज में सकारात्मक 
बदलाव ला सकता है। पीआरओ 

मनीष कुमार ने बाल विवाह 
रोकथाम, बालिका शिक्षा और 
बाल अधिकारों के संरक्षण से 
जुड़े मुद्दों पर जागरूकता बढ़ाने 
का आह्वान किया। कार्यशाला 
में सुपरवाइजर कृष्णा ने सखी 
वन स्टॉप सेंटर, पन्नाधाय सुरक्षा 
एवं सम्मान केंद्र, मुख्यमंत्री नारी 
शक्ति उद्यम प्रोत्साहन योजना 
और शिक्षा सेतु योजना सहित 
विभागीय योजनाओं की जानकारी 
दी। मीडिया प्रतिनिधियों ने भी 
अपने सुझाव साझा किए और 
बाल विवाह मुक्त चूरू एवं बाल 
विवाह मुक्त भारत के संकल्प को 
साकार करने में सक्रिय भागीदारी 
की अपील की। इस दौरान 
पीआरओ सूर्यकान्त कुमावत, 
पीआरओ मनीष कुमार सहित 
विभागीय अधिकारी, कर्मचारी 
और मीडिया प्रतिनिधि मौजूद रहे।

बाल विवाह मुक्त भारत अभियान में मीडिया की भूमिका अहम: राजेन्द्र शेखावत

जूम न्यूज } बीकानेर

बीकानेर में पहली बार सीनियर पुरुष राज्य 
स्तरीय बॉक्सिंग चैंपियनशिप का आयोजन 
12 से 14 नवंबर तक डॉ. करणी सिंह 
स्टेडियम में किया जाएगा। प्रतियोगिता के 
पोस्टर का विमोचन शुक्रवार को जिला 
कलेक्टर निशांत जैन ने किया। इस दौरान 
एडीएम सिटी रीना छीपा और अतिरिक्त 
जिला कलेक्टर मनु गर्ग भी मौजूद रहे।

जिला कलेक्टर ने आयोजन को 
बीकानेर के लिए गौरवपूर्ण बताते हुए 
कहा कि प्रतियोगिता में अंतरराष्ट्रीय 
स्तर पर देश का प्रतिनिधित्व कर चुके 
खिलाड़ियों और राष्ट्रीय पदक विजेताओं 
सहित प्रदेश के प्रतिभाशाली मुक्केबाजों 
को देखने का अवसर मिलेगा। इससे 
स्थानीय उभरते खिलाड़ियों को प्रेरणा 
मिलेगी और शहर में बॉक्सिंग को बढ़ावा 
मिलेगा। आयोजन सचिव एवं बॉक्सिंग 
कोच राजेन्द्र सिंह राठौड़ ने बताया कि 
प्रतियोगिता में राजस्थान के विभिन्न जिलों 
से 200 से अधिक मुक्केबाज हिस्सा 

लेंगे। इनमें अंतरराष्ट्रीय और राष्ट्रीय स्तर 
के खिलाड़ियों के साथ खेलो इंडिया यूथ 
एवं यूनिवर्सिटी गेम्स के पदक विजेता भी 
शामिल होंगे।
राष्ट्रीय चैंपियनशिप में  
चयन का मिलेगा मौका
प्रतियोगिता के विजेता मुक्केबाजों को 
10वीं एलीट पुरुष राष्ट्रीय बॉक्सिंग 

चैंपियनशिप-2026 में भाग लेने का 
अवसर मिलेगा। राष्ट्रीय प्रतियोगिता 
21 से 27 दिसंबर तक बिहार के पटना 
स्थित पाटलिपुत्र स्पोर्ट्स कॉम्प्लेक्स 
के इंडोर हॉल में आयोजित होगी। इस 
लिहाज से राज्य स्तरीय प्रतियोगिता 
खिलाड़ियों के लिए राष्ट्रीय स्तर पर 
अपनी प्रतिभा दिखाने का महत्वपूर्ण 
मंच होगी।

बीकानेर में पहली बार होगी सीनियर पुरुष 
राज्य स्तरीय बॉक्सिंग चैंपियनशिप

12 से 14 नवंबर तक डॉ. करणी सिंह स्टेडियम में 200 से अधिक मुक्केबाज लेंगे भाग जूम न्यूज } सरदारशहर

गांव सारसर की गुवाड़ में 5 नवंबर की 
रात खेत में बने ट्यूबवैल पर पैदल जा 
रहे मूलचन्द (निवासी सारसर) को अज्ञात 
वाहन ने कुचल दिया। हादसे में उनकी मौके 
पर ही मौत हो गई। घटना के बाद चालक 
वाहन सहित फरार हो गया। परिजनों ने 
चालक की गिरफ्तारी की मांग को लेकर 6 
नवंबर की सुबह शव के साथ सरदारशहर 
उप जिला अस्पताल के बाहर धरना शुरू 
कर दिया। परिजनों की ओर से पुलिस को 
दी गई रिपोर्ट के अनुसार मूलचन्द रात 
करीब 11 से 11:30 बजे घर से खेत जा 
रहे थे। गांव की गुवाड़ में जगदीश और 
प्रदीप सारण के घर के पास अज्ञात वाहन 
ने उन्हें टक्कर मार दी। हादसा इतना गंभीर 

था कि वाहन का टायर उनके सिर और 
गर्दन के ऊपर से निकल गया। ग्रामीणों ने 
परिजनों को सूचना दी, जिसके बाद शव 
अस्पताल की मोर्चरी में रखवाया गया।
चालक की गिरफ्तारी तक पोस्टमार्टम 
नहीं कराने की मांग: परिजनों का कहना 
है कि जब तक पुलिस अज्ञात वाहन और 
उसके चालक का पता लगाकर गिरफ्तारी 
नहीं करती, तब तक वे पोस्टमार्टम नहीं 
करवाएंगे और अंतिम संस्कार भी नहीं 
करेंगे। मृतक के परिजन बाबूलाल ने 6 
नवंबर को सरदारशहर थाने में रिपोर्ट देकर 
अज्ञात वाहन चालक के खिलाफ मामला 
दर्ज कर कार्रवाई की मांग की है। परिजनों ने 
जिला कलेक्टर, पुलिस अधीक्षक, एससी-
एसटी आयोग जयपुर और मुख्यमंत्री 
कार्यालय को भी मामले की सूचना भेजी है।

जूम न्यूज } झुंझुनूं

अखिल भारतीय पूर्व सैनिक सेवा परिषद 
के राष्ट्रीय अध्यक्ष लेफ्टिनेंट जनरल वीके 
चतुर्वेदी और अखिल भारतीय पूर्व सैनिक 

सेवा परिषद, जयपुर के प्रांत अध्यक्ष एयर 
कमोडोर चंद्रमौली ने दो दिवसीय झुंझुनूं 
प्रवास के दौरान विधायक राजेंद्र भांबू 
से शिष्टाचार मुलाकात की। परिषद की 
गतिविधियों से जुड़े विषयों पर चर्चा हुई।

पूर्व सैनिकों की विधायक राजेंद्र भांबू से शिष्टाचार भेंट

सारसर की गुवाड़ में अज्ञात वाहन 
की टक्कर से व्यक्ति की मौत 
चालक की गिरफ्तारी की मांग, अस्पताल के बाहर धरना

जूम न्यूज } जयपुर

‘शुद्ध आहार-मिलावट पर वार’ 
अभियान के तहत खाद्य सुरक्षा विभाग 
की टीम ने जयपुर में रावत मिष्ठान 
भंडार के अजमेर रोड और नारायण 
सिंह सर्किल स्थित दो प्रतिष्ठानों का 
निरीक्षण किया। इस दौरान खाद्य 
सुरक्षा और साफ-सफाई से जुड़ी 
कई अनियमितताएं मिलीं। टीम ने 
तीन खाद्य पदार्थों के नमूने जांच के 
लिए लिए और करीब 36 प्रकार की 
अवधिपार एवं अखाद्य सामग्री नष्ट 
करवाई।
मिठाइयों पर पैकिंग और 
एक्सपायरी तारीख नहीं मिली: 
अजमेर रोड स्थित प्रतिष्ठान पर 
पैक्ड मिठाइयों पर पैकिंग और 
एक्सपायरी तारीख सहित जरूरी 
जानकारी अंकित नहीं थी। बेकरी 

काउंटर के नीचे मृत कॉकरोच और 
मक्खियां मिलीं। निर्माण क्षेत्र में 
गंदगी और खाद्य अवशेष भी पाए 
गए। इसके अलावा राज कचौरी और 
दही पूरी अखबार पर परोसी जा रही 
थीं। कोल्ड स्टोरेज में रखी कुछ 

चॉकलेट में जीवित और मृत कीट 
भी मिले।
बिना लाइसेंस चल रहा था 
रेस्टोरेंट: नारायण सिंह सर्किल स्थित 
प्रतिष्ठान पर रेस्टोरेंट बिना वैध खाद्य 
लाइसेंस के संचालित पाया गया। 

यहां पिज्जा टॉपिंग, ब्रेड, पाव, फ्रूट 
कॉकटेल, बेबी कॉर्न, सॉस, क्रीम 
सहित कई अवधिपार सामग्री मिली, 
जिनका उपयोग खाद्य पदार्थ बनाने 
में किया जा रहा था। लाइसेंस के 
बिना खाद्य पदार्थों की री-पैकिंग और 
समोसा-कचौरी निर्माण की गतिविधियां 
भी सामने आईं। इस पर टीम ने 
रेस्टोरेंट तत्काल बंद करवा दिया और 
वैध लाइसेंस मिलने तक संचालन नहीं 
करने के निर्देश दिए। विभाग ने दोनों 
प्रतिष्ठानों को मिली अनियमितताओं के 
संबंध में सुधार सूचना जारी करने की 
बात कही है। साथ ही खाद्य कारोबारियों 
को स्वच्छता और खाद्य सुरक्षा मानकों 
का पालन करने के निर्देश दिए हैं। 
अधिकारियों के अनुसार मिलावट और 
खाद्य सुरक्षा नियमों की अनदेखी करने 
वाले प्रतिष्ठानों के खिलाफ अभियान 
के तहत कार्रवाई जारी रहेगी।

जयपुर में रावत मिष्ठान भंडार के दो प्रतिष्ठानों पर कार्रवाई, 36 
तरह की अवधिपार सामग्री नष्ट; बिना लाइसेंस रेस्टोरेंट बंद

टांटिया यूनिवर्सिटी के वेटरनरी 
कॉलेज में पीजी आरंभ

जूम न्यूज } श्रीगंगानगर

टांटिया विश्वविद्यालय पशु चिकित्सा विज्ञान संकाय श्रीगंगानगर 
वेटरनरी कॉलेज में एम.वी.एससी. डिग्री प्रोग्राम के लिए प्रवेश प्रक्रिया 
आरंभ हो गई है। निजी क्षेत्र में देश की यह पहली यूनिवर्सिटी है, 
जिसके वेटरनरी कॉलेज में पीजी डिग्री प्रोग्राम आरंभ किया गया है। 
डीन डॉ. पीएस बराड़ ने बताया कि सत्र 2026-27 में सोलह विषयों 

में पीजी प्रवेश के लिए एंट्रेस (वेटरनरी 
साइंस) के  आवेदन आमंत्रित किए गए 
है। इसके लिए अंतिम तिथि 16 नवंबर है 
और एंट्रेस एग्जाम 25 नवंबर को करवाया 
जाएगा। विद्यार्थी वेटरनरी एनाटॉमी, वेटरनरी 
फिजियोलॉजी, लाइवस्टॉक्स प्रोडक्शन 
मैनेजमेंट, वेटरनरी माइक्रो बायोलॉजी, 

वेटरनरी पैथोलॉजी, एनिमल जेनेटिक्स एंड ब्रिडिंग, एनिमल न्यूट्रिशन, 
वेटरनरी बायोकमेस्ट्री, वेटरनरी फार्माकोलॉजी, वेटरनरी पब्लिक 
हेल्थ एंड इम्पीडेमियोलॉजी, वेटरनरी पेरास्टियोलॉजी, लाइवस्टॉक्स 
प्रोडक्ट्स एंड टेक्नोलॉजी, वेटरनरी एंड एनिमल हसबैंडरी एक्सटेंशन 
एजुकेशन, वेटरनरी सर्जरी एंड रेडियोलॉजी, वेटरनरी मेडिसिन और 
वेटरनरी गायनेकोलॉजी एंड ओब्सटेट्रीक्स में पीजी कर सकते हैं।

बाड़मेर SP ने बाजारों में पैदल 
घूमकर देखी व्यवस्था

जूम न्यूज } बाड़मेर

बाड़मेर के बाजारों में धनतेरस पर शुक्रवार को खरीदारी के लिए लोगों 
की भीड़ उमड़ी। बाजारों और सड़कों पर बढ़ती भीड़ को देखते हुए 
पुलिस ने ट्रैफिक डायवर्ट कर अतिरिक्त पुलिस बल तैनात किया। 
एसपी चूनाराम जाट ने खुद पैदल घूमकर सुरक्षा और यातायात 
व्यवस्था का जायजा लिया। इसके बाद आदर्श स्टेडियम पहुंचकर 
पटाखा बाजार के इंतजाम देखे। शहर में पटाखों की 28 स्थाई और 
97 अस्थाई दुकानों को लाइसेंस जारी किए गए हैं। धनतेरस, दीपावली 
और भाई दूज पर बाजारों में खरीदारी के लिए लोगों की आवाजाही बढ़ 
गई है। शहर के कई इलाकों में भीड़ को देखते हुए यातायात व्यवस्था 
सुचारू रखने के लिए अतिरिक्त पुलिस बल तैनात किया गया है। 
भीड़भाड़ वाले क्षेत्रों में जाम और लोगों की परेशानी से बचने के 
लिए ट्रैफिक डायवर्ट किया गया है। पुलिस ने त्योहार के दौरान कानून 
व्यवस्था बनाए रखने के लिए भी जरूरी इंतजाम किए हैं।

हेड पोस्ट ऑफिस के पास हमला: 
नशा बेचने का विरोध किया तो हत्या

जूम न्यूज } बीकानेर

फड़बाजार में शेखों का मोहल्ला क्षेत्र के लोगों ने नशा बेचने 
वालों का विरोध किया तो उन्होंने रंजिश पाल ली। पहले मोहल्ले 
के लोगों को धमकियां दी और उसके बाद हेड पोस्ट ऑफिस 
के पास घात लगाकर बैठे बदमाशों ने एक युवक पर चाकू और 
धारदार हथियारों से हमला कर उसकी हत्या कर दी। वारदात के 
बाद हमलावर फरार हो गए जिन्हें पुलिस तलाश रही है। फड़बाजार 
में शेखों का मोहल्ला और उसके आसपास आपराधिक प्रवृत्ति के 
लोग लंबे समय से नशे की खरीद-फरोख्त कर रहे हैं। मोहल्ले 
के लोगों ने इसका विरोध और शिकायत की तो नशे बेचने वाले 
रंजिश रखने लगे और मोहल्ले के लोगों को धमकाने लगे। पिछले 
दिनों नशा बेचने वाले लोगों और मोहल्लेवासियों में मारपीट हो 
गई थी। इस दौरान एक युवक मोहल्लेवासियों के हत्थे चढ़ गया 
और उसकी पिटाई हो गई। उसके बाद से नशा बेचने वाले गिरोह 
के बदमाश बदला लेने की नीयत से मौके की तलाश में रहने लगे। 
गुरुवार की रात को मोहल्ले में रहने वाला 34 साल का अकरम 
और शहजाद हेड पोस्ट ऑफिस के पास पान की दुकान पर गुटखा 
लेने जा रहे थे। इस दौरान घात लगाकर बैठे बदमाशों ने चाकू, 
धारदार हथियारों से अकरम पर हमला कर दिया। वारदात में घायल 
होने पर अकरम को लहूलुहान हालत में छोड़कर हमलावर फरार 
हो गए। अकरम को पीबीएम के ट्रॉमा सेंटर ले जाया गया जहां 
उसका इलाज शुरू किया। शुक्रवार को सुबह करीब 4 बजे उसने 
दम तोड़ दिया। अकरम के चचेरे भाई सदीक की ओर से कोटगेट 
थाना पुलिस को दी गई रिपोर्ट में बताया गया है कि अकरम को 
रास्ते में रोककर शोहेब, ताहिर, अख्तर उर्फ बाबूड़ी, शाकिर उर्फ 
हैप्पी, सोयल पठान उर्फ भोमा, बिलाल निवासी रामपुरा बस्ती, 
गाेतमबाबा, राजअली निवासी करमीसर, इब्राहिम चौहान, दानिश 
भाटी व उनके साथ चार-पांच अन्य ने चाकुओं से अकरम के 
कूल्हे, जांघ, पैरों व शरीर के अन्य हिस्सों पर ताबड़तोड़ वार किए 
और मारपीट की। अकरम की अस्पताल में इलाज के दौरान मौत 
हो गई। एसएचओ विक्रम तिवाड़ी ने बताया कि हत्या का मुकदमा 
दर्ज कर लिया है। ताहिर को डिटेन किया गया है। अन्य आरोपियों 
की तलाश में उनके ठिकानों पर दबिश दी जा रही है।

ब्रीफ न्यूज

जूम न्यूज } जयपुर। मोहाली में आयोजित हीरो एशियन चैंपियंस ट्रॉफी पंजाब 2026 के दौरान पंजाब के मुख्यमंत्री भगवंत मान द्वारा हॉकी राजस्थान के अध्यक्ष माननीय महिपाल सिह निम्बाड़ा एवं हॉकी राजस्थान के पदाधिकारियों तथा हॉकी इंडिया से जुड़े समस्त राज्यों के प्रतिनिधियों 
का शॉल ओढ़ाकर सम्मान किया गया। यह सम्मान केवल एक व्यक्ति का नहीं, बल्कि पूरे राजस्थान प्रदेश, यहां की खेल प्रतिभाओं और हॉकी के प्रति समर्पित हर कार्यकर्ता का सम्मान है। इस अवसर पर निम्बाडा ने मुख्यमंत्री का आभार व्यक्त किया और कहा कि पंजाब सरकार द्वारा 

हॉकी को दिया जा रहा प्रोत्साहन पूरे देश के लिए प्रेरणादायी है। राजस्थान भी हॉकी के विकास में इसी प्रकार निरंतर अग्रसर रहेगा।

मोहाली में हॉकी राजस्थान अध्यक्ष महिपाल सिंह निम्बाड़ा का स्वागत

वेटरनरी पीजी 
शुरू करने वाला 

देश में पहला 
निजी विवि

जूम न्यूज } सिरोही 

असफलता किसी व्यक्ति की प्रतिभा 
का अंतिम प्रमाण नहीं होती, बल्कि 
कई बार वह जीवन की नई शुरुआत 
का रास्ता बनती है। जिले के गोयली 
गांव के बृजेश परमार की कहानी 
इसका प्रेरक उदाहरण है। कभी 12वीं 
की विज्ञान संकाय की परीक्षा में 
भौतिक विज्ञान, रसायन विज्ञान और 
गणित में क्रमशः महज 3, 3 और 
4 अंक हासिल करने वाले बृजेश 
ने अपनी मेहनत, जिज्ञासा और दृढ़ 
इच्छाशक्ति के दम पर राजस्थान 
प्रशासनिक सेवा (आरएएस) 
की परीक्षा पहले ही प्रयास में पास 
कर ली। इसके बाद दूसरे प्रयास 
में भी आरएएस-2024 परीक्षा में 
सफलता हासिल कर डीएसपी पद 
प्राप्त किया। नृत्य की दुनिया से 
प्रशासनिक सेवा तक पहुंचने वाले 
बृजेश का सफर आज उन युवाओं 
के लिए उम्मीद की किरण बन गया 
है, जो असफलताओं के कारण 
खुद पर भरोसा खो देते हैं। बृजेश 
परमार मूल रूप से सिरोही जिले 
के गोयली गांव के निवासी हैं। वर्ष 
2011 से उनका परिवार कोटा में रह 
रहा है। उनके पिता सीआईएसएफ 
में एएसआई के पद पर कार्यरत हैं, 
जबकि माता गृहिणी हैं। पिता की 
नौकरी में अखिल भारतीय स्तर पर 
तबादले होते रहने के कारण उन्हें 
बचपन में परिवार के साथ अधिक 
समय बिताने का अवसर नहीं मिल 
पाया।

बृजेश बचपन से पढ़ाई में 
अच्छे और रचनात्मक सोच वाले 
विद्यार्थी थे। उनमें सवाल पूछने 
और नई चीजें जानने की जिज्ञासा 
थी। हालांकि, आगे की पढ़ाई और 
करियर के चयन को लेकर उन्हें 
उचित मार्गदर्शन नहीं मिल सका। 
उन्हें यह तक स्पष्ट जानकारी नहीं 
थी कि 11वीं कक्षा में अलग-अलग 

संकायों का चयन करना होता 
है और प्रत्येक संकाय के अपने 
विषय तथा करियर की संभावनाएं 
होती हैं। इसी असमंजस में उन्होंने 
दूसरे विद्यार्थियों को देखकर विज्ञान 
संकाय में गणित विषयों के साथ 
प्रवेश ले लिया। विषयों को समझने 
में परेशानी होने लगी। धीरे-धीरे 
बेचैनी और निराशा बढ़ती गई 
और अंततः वे 12वीं की परीक्षा में 
असफल हो गए। विज्ञान के तीन 
प्रमुख विषयों में बेहद कम अंक 
मिलने से उनका आत्मविश्वास भी 
डगमगा गया।
पढ़ाई से टूटा भरोसा, 
स्नातक में हुए असफल
12वीं में असफल होने के बाद 
बृजेश ने कला संकाय से पढ़ाई शुरू 
की, लेकिन तब तक पढ़ाई के प्रति 
उनका रुझान कमजोर पड़ चुका 
था। वे मानने लगे थे कि पढ़ाई उनके 
लिए नहीं है। यह सोच उनकी उस 
समय की निराशा का परिणाम थी, 

न कि उनकी वास्तविक क्षमता का। 
स्नातक के प्रथम वर्ष में भी उनकी 
स्थिति नहीं सुधरी। परीक्षा के दौरान 
वे कई बार आधे घंटे में ही उत्तर 
पुस्तिका खाली छोड़कर बाहर आ 
जाते थे। परीक्षा कक्ष में उन्हें घुटन 
महसूस होती थी और पढ़ाई से दूरी 
बढ़ती जा रही थी। परिणामस्वरूप 
वे बीए प्रथम वर्ष में भी असफल 
हो गए। एक समय ऐसा भी आया, 
जब उन्होंने पढ़ाई छोड़ने का मन 
बना लिया था। हालांकि, एक 
शिक्षक की सलाह पर उन्होंने कम 
से कम स्नातक की डिग्री पूरी करने 
का निर्णय लिया। उस दौर में शायद 
उन्हें भी अंदाजा नहीं था कि आगे 
चलकर यही व्यक्ति राजस्थान की 
प्रतिष्ठित प्रशासनिक सेवा परीक्षा में 
सफलता हासिल करेगा।
लॉकडाउन ने बदली 
जिंदगी की दिशा
बृजेश के जीवन में अगला बड़ा 
मोड़ कोरोना महामारी के दौरान 

आए लॉकडाउन से आया। 
परिस्थितियों के चलते उन्हें वापस 
घर लौटना पड़ा। इसी दौरान यूट्यूब 
पर वीडियो देखते हुए उनकी 
नजर आईएएस और आरएएस 
अधिकारियों तथा सिविल सेवा 
परीक्षाओं से संबंधित सामग्री पर 
पड़ी। उन्होंने इन परीक्षाओं के बारे 
में जानना शुरू किया। प्रशासनिक 
सेवा, अधिकारियों की भूमिका और 
प्रतियोगी परीक्षाओं की तैयारी से 
जुड़े वीडियो देखने के बाद उनके 
भीतर फिर से पढ़ने की इच्छा जागी। 
जिस पढ़ाई से वे कभी दूर भागते थे, 
वही अब उन्हें एक नया लक्ष्य देने 
लगी। बृजेश ने 19 अप्रैल 2022 
से आरएएस परीक्षा की तैयारी शुरू 
की। यह उनके जीवन का निर्णायक 
मोड़ था। उन्होंने अपने लक्ष्य को 
गंभीरता से लिया और वर्ष 2022 
से 2025 तक तैयारी के लिए खुद 
को पूरी तरह समर्पित कर दिया। इस 
अवधि में वे घर से बाहर निकलने 
और अन्य गतिविधियों में समय देने 

से बचते हुए अध्ययन पर ध्यान 
केंद्रित करते रहे। निरंतर मेहनत का 
असर दिखाई देने लगा। कोचिंग 
में वे अपने बैच के टॉपर बने। 
इससे उनका आत्मविश्वास बढ़ा 
और उन्हें विश्वास होने लगा कि 
सही दिशा, अनुशासन और निरंतर 
प्रयास से वे भी इस परीक्षा में सफल 
हो सकते हैं।
पहले प्रयास में RAS 
और दूसरे में डीएसपी
बृजेश की मेहनत आखिरकार रंग 
लाई। उन्होंने अपने पहले प्रयास 
में आरएएस-2023 परीक्षा में 
सफलता हासिल की और वर्तमान 
में सहकारिता विभाग में आरएएस 
अधिकारी के रूप में कार्यरत हैं। 
इसके बाद उन्होंने दूसरे प्रयास में 
आरएएस-2024 परीक्षा भी पास 
की और इस बार उन्हें पुलिस 
उपाधीक्षक (डीएसपी) का पद 
मिला। उनकी यह उपलब्धि इसलिए 
खास है, क्योंकि उनका सफर किसी 

एक क्षेत्र में मिली सफलता से दूसरे 
क्षेत्र में जाने भर की कहानी नहीं है। 
यह उस मानसिक संघर्ष से उबरने 
की कहानी है, जिसमें एक युवा 
अपनी शुरुआती असफलताओं को 
अपनी पूरी जिंदगी की पहचान मान 
बैठा था। बृजेश ने अपनी रुचि को 
पहचाना, नृत्य में करियर बनाया 
और बाद में नए लक्ष्य के साथ पढ़ाई 
की दुनिया में वापसी की।
निरंतर प्रयास, जिज्ञासा 
ही सफलता की कुंजी
बृजेश का मानना है कि व्यक्ति को 
निरंतर आगे बढ़ने का प्रयास करना 
चाहिए और अपने भीतर सवाल 
पूछने तथा नई चीजें सीखने की 
जिज्ञासा बनाए रखनी चाहिए। उनके 
अनुसार, कोई भी व्यक्ति कम नहीं 
होता। जब उसके भीतर ज्ञान और 
समझ का दीपक जलता है, तो वह 
अपनी क्षमताओं को पहचानकर 
जीवन में नई ऊंचाइयों तक पहुंच 
सकता है।

12वीं में PCM में मिले 3, 3, 4 अंक, डांस की दुनिया में बनाई 
पहचान; अब पहले प्रयास में आरएएस, दूसरे में बने डीएसपी

डांस के जुनून ने दिखाई नई राह
पढ़ाई में लगातार मिली असफलताओं के बीच बृजेश की रुचि नृत्य में बनी रही। 
बचपन से ही उन्हें डांस का शौक था। उन्होंने इसे केवल मनोरंजन तक सीमित रखने 
के बजाय अपना पेशा बनाने का फैसला किया और पेशेवर प्रशिक्षण के लिए 
दिल्ली चले गए। दिल्ली में उन्होंने मास्टर एश्ले लोबो की डांस कंपनी ‘द 
डांसवॉर्क्स’ से प्रोफेशनल डांस सर्टिफिकेशन कोर्स (पीडीसीपी) किया। 
इस दौरान उन्होंने कंटेम्पररी, जैज, बैले और मॉडर्न डांस की बारीकियां 
सीखीं। उन्हें अमेरिका, जर्मनी, इटली, इजराइल और मैक्सिको सहित 
विभिन्न देशों के कोरियोग्राफरों के साथ काम करने का अनुभव भी 
मिला। उनकी प्रतिभा और मेहनत ने उन्हें आगे बढ़ने के अवसर दिए। 
उनका चयन ‘नवधारा इंडिया डांस थिएटर’ (एनआईडीटी) में हुआ, 
जिसके माध्यम से उन्हें अंतरराष्ट्रीय स्तर पर प्रस्तुति देने वाली डांस 
कंपनी के साथ काम करने का अवसर मिला। इसके बाद वे प्रसिद्ध 
डांसर और कोरियोग्राफर शक्ति मोहन की टीम में भी चयनित 
हुए। इस दौरान उन्हें बॉलीवुड में काम करने तथा फिल्मी कलाकारों 
और कोरियोग्राफरों के साथ जुड़ने का मौका मिला। एक समय जो 
युवक खुद को पढ़ाई के लायक नहीं समझता था, वह अब अपनी 
कला के दम पर एक अलग पहचान बना रहा था।

युवाओं के लिए उम्मीद की मिसाल
बृजेश परमार की कहानी सामने आने के बाद कई युवाओं और प्रतियोगी परीक्षाओं 

की तैयारी करने वाले अभ्यर्थियों को प्रेरणा मिली है। जो विद्यार्थी अपनी पिछली 
असफलताओं के कारण खुद को कमजोर मानते हैं, उनके लिए बृजेश का सफर 

यह संदेश देता है कि परीक्षा में कम अंक आना किसी व्यक्ति की बुद्धिमत्ता 
या भविष्य की संभावनाओं का अंतिम फैसला नहीं है। उनकी कहानी 
को लोग ‘12वीं फेल पार्ट-2’ के रूप में भी देख रहे हैं। हालांकि, इस 
सफर की सबसे बड़ी विशेषता यह है कि बृजेश ने अपनी रुचि के 
क्षेत्र में काम करते हुए अनुभव हासिल किया और फिर अपनी जिंदगी 
को एक नई दिशा दी। उन्होंने यह साबित किया कि करियर का रास्ता 
हमेशा सीधा नहीं होता और सही समय पर अपने लक्ष्य को पहचान 
लेना भी सफलता की दिशा में महत्वपूर्ण कदम है। गोयली गांव से 

निकलकर डांस की दुनिया में पहचान बनाने और फिर राजस्थान 
प्रशासनिक सेवा में सफलता हासिल करने वाले बृजेश परमार का 
सफर यही संदेश देता है कि शुरुआती असफलताओं को जीवन का 
अंतिम पड़ाव नहीं मानना चाहिए। परिस्थितियां बदल सकती हैं, 
रुचियां नई दिशा दे सकती हैं और लगातार प्रयास करने वाला 
व्यक्ति अपनी जिंदगी की कहानी खुद लिख सकता है।

सफलता की कहानी: बृजेश परमार, गांव- गोयली (सिरोही)

जूम न्यूज } जोधपुर 

सुप्रीम कोर्ट ने राजस्थान की 
जोजरी, बांडी और लूनी नदियों में 
बढ़ते प्रदूषण और अवैध खनन को 
लेकर ऐतिहासिक आदेश जारी किया 
है। कोर्ट ने कहा है कि करीब 20 
लाख लोगों की जिंदगी खतरे में है 
और अब सिर्फ कागजी कार्रवाई से 
काम नहीं चलेगा, जमीन पर असर 
दिखना चाहिए। जस्टिस विक्रमनाथ 
व जस्टिस संदीप मेहता की बेंच 
ने सख्त आदेश पारित करते हुए 
आवश्यक निर्देश जारी किए है। 

सुप्रीम कोर्ट ने सबसे पहले नई 
फैक्ट्ररियों पर रोक लागने के निर्देश 
जारी करते हुए कहा कि जब तक 
नदियों की हाईफ्लड लाइन और 
बफर जोन वैज्ञानिक तरीके से तय 
नहीं हो जाते, तब तक नदियों के 
पास कोई नई औद्योगिक इकाई लगाने 
की अनुमति नहीं दी जाएगी। राज्य 
सरकार के जल संसाधन विभाग 
ने सीवेज के बहाव के आधार पर 
नदियों की चौड़ाई घटाने की कोशिश 
की थी। कोर्ट ने इसे गलत और 
भ्रामक बताया। कमेटी ने बताया 
कि बालोतरा में लूनी नदी की दर्ज 

चौड़ाई को घटाकर सिर्फ 8 मीटर 
करने की कोशिश हो रही थी। कोर्ट ने 
साफ कहा नदी को नाला नहीं बनने 
दिया जाएगा। अब नदियों की सीमा 
राजस्व विभाग और जल संसाधन 
विभाग के रिकॉर्ड के अनुसार ही 
मानी जाएगी। इसके दोनों तरफ 100 
मीटर का अतिरिक्त सुरक्षा क्षेत्र होगा 
और 500 मीटर के दायरे में कोई 
भी रेड कैटेगरी उद्योग नहीं लगेगा। 
अवैध बजरी खनन की जांच के लिए 
3 दिन के अंदर एसआईटी बनाने का 
आदेश दिया गया है। एसआईटी का 
नेतृत्व आईजी रैंक के अधिकारी 

करेंगे, जिसमें जोधपुर, बालोतरा 
और पाली के एसपी शामिल 
होंगे। एसआईटी यह जांच करेगी 
कि अवैध खनन के पीछे कौन 
लोग, नेटवर्क और फायदे उठाने 
वाले हैं, और क्या इसमें सरकारी 
अधिकारियों की मिलीभगत है। कोर्ट 
ने खान विभाग को कड़ी फटकार 
लगाई। कोर्ट ने कहा कि जहां पहले 
अवैध खनन पकड़ा गया, वहां 
बाद में पट्टा दे देना उसे वैध नहीं 
बनाता। यह अवैध काम को बाद 
में वैध ठहराने जैसा है। कोर्ट ने ऐसे 
अधिकारियों के खिलाफ कार्रवाई पर 

विचार करने की बात कही। कानाणा 
गांव, पचपदरा (बालोतरा) में 
458.6 हेक्टेयर में फैले 5 खनन 
प्लॉटों का भी जिक्र किया गया, 
जो करीब 8.1 किमी नदी तल को 
प्रभावित कर रहे हैं। बालोतरा ब्लॉक 
1990 के दशक से ही डार्क जोन 
/ ओवर-एक्सप्लॉइटेड घोषित है। 
कोर्ट ने केंद्रीय भूजल प्राधिकरण 
को मामले में पक्षकार बनाया है। 
सीजीडब्ल्यूए को जोधपुर, बालोतरा 
और पाली में भूजल की स्थिति पर 
हलफनामा देना होगा। राज्य सरकार 
को जेडएलडी प्लांट लगाने के लिए 

वित्तीय सहायता की नीति बनाने को 
कहा गया है। तब तक, आवेदन 
पर केस-टू-केस आधार पर जल्द 
फैसला लिया जाए। जोधपुर के 
सांगरिया सीईटीपी पर शत प्रतिशत 
का लक्ष्य रखा गया है। अवैध 
खनन की गुमनाम शिकायत के लिए 
सिस्टम बनाने का निर्देश दिया गया 
है, ताकि शिकायतकर्ता की पहचान 
गुप्त रहे और समय पर कार्रवाई 
हो। मामले की अगली सुनवाई 
27 नवंबर 2026 को होगी। कोर्ट 
ने वरिष्ठ वकील बलवीर सिंह को 
एमिकस क्यूरी नियुक्त किया है।

जोजरी में अवैध खनन पर सुप्रीम कोर्ट सख्त; 3 दिन में बनेगी SIT

पुलिस ने 6 फर्जी नंबर प्लेट की 
बरामद; दो जगह की कार्रवाई

जूम न्यूज } जोधपुर 

जोधपुर ग्रामीण पुलिस ने एक दिन में 
दो कार्रवाई करते हुए 82.81 किलोग्राम 
अवैध डोडा पोस्त जब्त किया। स्पेशल 
सेल और बिलाड़ा थाना पुलिस की संयुक्त 
टीम ने दो अलग-अलग ऑपरेशन में 
दो कारों को जब्त कर चार तस्करों को 
गिरफ्तार किया। पकड़े गए मादक पदार्थ 
की तस्करी के लिए वैन्यू और ब्रेजा कार 
का इस्तेमाल किया जा रहा था। दूसरी 
कार से छह अलग-अलग नंबरों की 
फर्जी नंबर प्लेट भी बरामद हुई हैं। जिला 
पुलिस अधीक्षक पंकज यादव के निर्देशन 

में अवैध मादक पदार्थों की तस्करी के 
खिलाफ चलाए जा रहे अभियान के तहत 
यह कार्रवाई की गई। कॉन्स्टेबल सेठाराम 
की मुखबिर सूचना पर नाकाबंदी की।

पहली कार्रवाई में पुलिस ने काले 
रंग की वैन्यू कार को रुकवाने का प्रयास 

किया तो ड्राइवर ने नाकाबंदी देखकर कार 
वापस घुमाने की कोशिश की। पुलिस 
टीम ने कार को डिटेन कर तलाशी ली तो 
उसमें 42.850 किलोग्राम अवैध डोडा 
पोस्त मिला। कार में सवार राकेश जाट 
निवासी डांगियावास और लिखमाराम 

विश्नोई निवासी लूणी को गिरफ्तार किया 
गया। वहीं दूसरी कार्रवाई में पुलिस ने 
ब्रेजा कार को रुकवाकर तलाशी ली। 
कार से 39.96 किलोग्राम अवैध डोडा 
पोस्त और छह अलग-अलग नंबरों की 
फर्जी नंबर प्लेट बरामद हुई। इस मामले 
में हड़मान विश्नोई और महेंद्र विश्नोई 
निवासी कल्याणपुर जिला बालोतरा को 
गिरफ्तार किया गया। दोनों कार्रवाइयों में 
82.81 किलोग्राम डोडा पोस्त, दो कारें 
और छह फर्जी नंबर प्लेट जब्त की गई 
हैं। पुलिस ने दोनों मामलों में एनडीपीएस 
एक्ट के तहत बिलाड़ा थाने में अलग-
अलग प्रकरण दर्ज किए हैं। पुलिस 
आरोपियों से मादक पदार्थों के सप्लायर 
से लेकर तस्करी नेटवर्क में शामिल अन्य 
लोगों के संबंध में पूछताछ कर रही है।

82 किलो अवैध डोडा पोस्त जब्त, 4 तस्कर गिरफ्तारजोधपुर पोलो सीजन 4 से, 5 
टूर्नामेंट व 9 वनडे प्रदर्शन मैच

जूम न्यूज } जोधपुर 

पोलो एवं इक्वेस्ट्रियन इंस्टीट्यूट जोधपुर के 
तत्वावधान में 27वां जोधपुर पोलो सीजन 4 से 
31 दिसंबर तक पोलो ग्राउंड में होगा। मैच दोपहर 
3 बजे से खेले जाएंगे। 15 दिसंबर से मुकाबलों 
का दूसरा चरण शुरू होगा। इसमें 5 प्रमुख टूर्नामेंट 
और 9 वन डे एग्जीबिशन मैच होंगे। नाथावत 
ने बताया, टूर्नामेंट में लो गोल टूर्नामेंट, उम्मेद 
भवन पैलेस कप, एचएच महाराजा ऑफ जोधपुर 
कप, राजपूताना एंड सेंट्रल इंडिया कप व महाराजा 
ऑफ जोधपुर गोल्डन जुबली कप हैं। एग्जीबिशन 
मुकाबलों में महाराजा सरदार सिह कप, मेजर 
ठाकुर सरदार सिह जसोल मेमोरियल कप, इंडियन 
एयरफोर्स लोंगेवाला पोलो कप होंगे। इसी तरह 23 
दिसंबर को आर्मी कमांडर्स कप होगा।

जयपुर में पुलिस कमिश्नर का 
पैदल मार्च: सुरक्षा व्यवस्था जांचीं

जूम न्यूज } जयपुर

दीपोत्सव पर जयपुर में सुरक्षा व्यवस्था पुख्ता रखने के लिए पुलिस 
प्रशासन अलर्ट मोड पर है। इसी के तहत जयपुर पुलिस कमिश्नर 
सचिन मित्तल ने शुक्रवार शाम साढ़े 7 बजे शहर के प्रमुख बाजारों में 
पैदल मार्च कर सुरक्षा इंतजामों का जायजा लिया। इस दौरान डीसीपी 
नॉर्थ करण शर्मा सहित पुलिस अधिकारी और जवान मौजूद रहे। 
पुलिस कमिश्नर ने बड़ी चौपड़ से पैदल मार्च शुरू किया। इसके बाद 
जौहरी बाजार, सांगानेरी गेट सहित वॉल सिटी के प्रमुख बाजारों में 
पहुंचकर सुरक्षा व्यवस्था देखी। उन्होंने बाजारों में पुलिस जाब्ते की 
तैनाती और भीड़भाड़ वाले इलाकों में सुरक्षा इंतजामों का जायजा 
लिया। पुलिस कमिश्नर सचिन मित्तल ने कहा- दीपोत्सव को देखते 
हुए पूरे जयपुर में सुरक्षा के व्यापक इंतजाम किए गए हैं। खासकर वॉल 
सिटी में विशेष सतर्कता बरती जा रही है। उन्होंने बताया कि बाजारों में 
भीड़ को देखते हुए ट्रैफिक व्यवस्था सुचारू रखने के लिए डायवर्जन 
किया गया है। जरूरत पड़ने पर अन्य स्थानों पर भी ट्रैफिक डायवर्ट 
किया जा सकता है।

राजस्थान में धनतेरस पर 15 हजार 
करोड़ से ज्यादा का कारोबार

जूम न्यूज } जयपुर

राजस्थान में धनतेरस पर शुक्रवार को 15 हजार करोड़ से ज्यादा 
का कारोबार हुआ। लोगों ने सोना-चांदी, गाड़ियां और इलेक्ट्रॉनिक्स 
आइटम की खरीदारी की। जयपुर में सुबह ही मोती डूंगरी गणेश मंदिर 
के बाहर पूजन के लिए नई गाड़ियों की लाइनें लग गई थी। दोपहर में 
इतनी गाड़ियां पहुंची,जिससे 1 किमी. लंबा जाम लग गया था। बीकानेर 
के नोखा में शोरूम से एक ही दिन में 300 बाइक बिकी थी। जोधपुर 
में लोगों ने चांदी के हाथी, उल्लू, मछली और छिपकली खरीदी। 
चित्तौड़गढ़, पाली सहित कई जिलों में परंपरानुसार मिट्‌टी पूजन किया 
गया। जोधपुर के जालोरी गेट पर दीपावली पर्व को लेकर रोशनी की 
गई है। जालोरी गेट चौराहे से चौपासनी रोड पर सड़क के दोनों तरफ 
लाइट लगाई गई हैं। सड़क के डिवाइडर पर बटरफ्लाई और फ्रेम की 
लाइटिंग की गई है।

जयपुर सीएमएचओ डॉ. मनीष 
मित्तल को एपीओ किया 

जूम न्यूज } जयपुर

स्वास्थ्य विभाग ने जयपुर सीएमएचओ सेकंड डॉ. मनीष मित्तल को 
एपीओ कर दिया। ​एपीओ के दौरान सीएमचओ को अपनी उपस्थि​
ति स्वास्थ्य निदेशालय में देनी होंगी। पिछले दिनों केसर स्वीट्स 

पर कार्रवाई में देरी करने के मामले पर 
स्वास्थ्य विभाग ने ये एक्शन लिया है। 
दरअसल दुर्गापुरा स्थित केसर स्वीट्स 
से सीएमएचओ टीम ने दुर्गापुरा से 
जेएलएन मार्ग जाने वाले एसएल मार्ग 
स्थित केसर स्वीट्स पर 24 अगस्त को 
छापा मारा था। इस दौरान काजू कतली 
सहित कई मिठाइयों के सैंपल ​लेकर 
जांच करवाई थी, जिसमें काजू कतली 

का सैंपल अनसेफ मिला था। इसके बावजूद भी सीएमएचओ ने इस 
प्रकरण को करीब डेढ़ माह तक दबाए रखा और केसर स्वीट्स पर 
कोई एक्शन नहीं लिया। मामला मीडिया में आने के बाद 26 अक्टूबर 
को दुकान का लाइसेंस सस्पेंड कर दिया गया था। इसके बाद भी दुकान 
से मिठाइयां बेची जा रही थी। दुकान का फूड लाइसेंस सस्पेंड होने के 
बाद मिठाई बेचने की शिकायत स्वास्थ्य मंत्री के स्तर पर हुई तो फूड 
सेफ्टी डिपार्टमेंट हरकत में आया और सीएमएचओ जयपुर को मामले 
पर कार्रवाई के निर्देश दिए गए।

ब्रीफ न्यूज

जूम न्यूज } चूरू

नगर परिषद, चूरू की तरफ से 
दीपोत्सव को लेकर गुरुवार रात 
जिला मुख्यालय स्थित चूरू 
चौपाटी में सांस्कृतिक कार्यक्रम 

व सम्मान समारोह हुआ। टेलेंटस 
विला टीम, चूरू के नेतृत्व में हुए 
सांस्कृतिक कार्यक्रम में कलाकारों 
की प्रस्तुतियों से लोक संस्कृति 
साकार हो गई। खुशी पंवार ने 
अतिथियों का तिलकार्चन किया। 

विशाखा सोनगरा व दृष्टि खत्री ने 
युगल नृत्य की प्रस्तुति दी। राधा-
कृष्ण बनी सोनू हटवाल व सिमरन 
का युगल नृत्य और ज्योति पंवार व 
निरुल शर्मा के एकल नृत्य की खूब 
तालिया बटौरी। बजरंग कत्थक, 

लीलाधर कत्थक, मेघांत चौहान व 
राहुल कांगड़ा ने गायन की प्रस्तुति 
दी। परिधि गौड़, भाव्या नेहरा, 
अदिति शर्मा, प्राही खेमका, रावी 
शर्मा, सानवी सिंह व खुशी तंवर 
ने हनुमान चालीसा पाठ की नृत्य 

प्रस्तुति देकर मंत्रमुग्ध कर दिया। 
आदित्य सोनगरा, हर्षित, रोहिताश 
स्वामी, मनीष शर्मा व भरत ने गेम्स 
की एक्टिविटी करवाई। विधायक 
हरलाल सहारण की अध्यक्षता 
में हुए कार्यक्रम के मुख्य अतिथि 

पूर्व नेता प्रतिपक्ष राजेंद्र राठौड़ थे। 
विशिष्ट अतिथि चांद कंवर राठौड़, 
कनिका सिंह, भाजपा जिलाध्यक्ष 
बसंत शर्मा, ओम सारस्वत, पदम 
सिंह राठौड़, फतेहचंद सोती, 
डॉ.वासुदेव चावला, उप सभापति 

ओमप्रकाश इंदौरिया, पार्षद विमला 
गढ़वाल थे। अतिथियों ने शहर को 
स्वच्छ एवं सुंदर बनाने में योगदान 
देने वाले नगर परिषद के स्वच्छता 
सेनानियों को सम्मानित किया। 
सांस्कृतिक प्रस्तुतियां देने वालों को 

भी सम्मानित किया गया। आयुक्त 
अभिलाषा सिंह ने कार्यक्रम की 
रूपरेखा पेश की। एक्सईएन वेदपाल 
सिंह, आरओ सुरेश चौहान, एईएन 
सुनील कुमार सोनी, इरफान अली ने 
अतिथियों का स्वागत किया।

सांस्कृतिक प्रस्तुतियों से साकार हुई लोक संस्कृति, सफाई मित्रों का किया सम्मान

जूम न्यूज } जयपुर

लोकसभा स्पीकर ओम बिरला के 
ओएसडी राजीव दत्ता को धमकी 
देने के मामले में हाईकोर्ट ने पुलिस 
से केस डायरी और तथ्यात्मक 
रिपोर्ट तलब की है। जस्टिस 
उमाशंकर व्यास की एकलपीठ ने 
यह आदेश पूर्व विधायक प्रह्लाद 
गुंजल की याचिका पर सुनवाई 
करते हुए दिए। गुंजल ने हाईकोर्ट में 

याचिका दायर करके एफआईआर 
रद्द करने की मांग की है। उनकी 
ओर से पैरवी करते हुए अधिवक्ता 
डॉ. महेश शर्मा ने कहा- जिस 
वीडियो के आधार पर पुलिस ने 
मामला दर्ज किया है, उसका 
सत्यापन तक नहीं किया गया। 
वीडियो कहां से आया, किसने 
बनाया, इसकी जानकारी तक नहीं 
हैं। वहीं वीडियो के आधार पर 
पुलिस ने धमकी देने की धाराएं 

जोड़ी हैं। जबकि जिस व्यक्ति को 
धमकी देने की बात कही गई है, 
उसने किसी तरह की शिकायत तक 
नहीं की। इस पर रोक लगाई जानी 
चाहिए। इस पर कोर्ट ने पुलिस से 
केस डायरी और तथ्यात्मक रिपोर्ट 
तलब करते हुए मामले को 17 
नवंबर को सुनवाई के लिए रखा है।

पुलिस रिपोर्ट के अनुसार- 
मंदिर में बिना अनुमति सभा 
करने, निर्वाचन आयोग के 

दिशा-निर्देशों का उल्लंघन करने, 
लोगों को उकसाने और धमकी 
देने के आरोप हैं। दूसरा वीडियो 
की जांच में पाया गया कि प्रहलाद 
गुंजल सभा में लोगों को उकसा 
रहे हैं। वे लोकसभा स्पीकर के 
ओएसडी राजीव दत्ता को लेकर 
भी धमकियां दे रहे हैं। इस पर 
भारतीय न्याय संहिता (BNS) 
2023 की धारा 223 (a), 
132, 308 (2) और लोक 

प्रतिनिधित्व अधिनियम की धारा 
126 के तहत मामला दर्ज किया 
है। पुलिस ने सबूत के तौर पर 
सभा के वीडियो वाली पेन ड्राइव 
को रिकॉर्ड पर लिया है।
गुंजल ने कहा था- राज 
बदलने दो, हिसाब होगा
दरअसल, प्रहलाद गुंजल का 21 
अक्टूबर को कोलाना गांव का एक 
वीडियो सामने आया था। इसमें 

उन्होंने कहा था कि सारे राजस्थान 
में थू-थू हुई, दत्ता जी हमारे गुरु, 
क्या है दत्ता? जितनी गुंडागर्दी कर 
रहा है, इतने लोगों के सामने कह 
रहा हूं, राज बदलने दो। उन्होंने कहा 
था कि दत्ता की यह हालत बिगाड़ूंगा 
कि घर में बैठे-बैठे यह सोचेगा कि 
मैं आत्महत्या करूं या गोली लेकर 
किसी को मारूं। मामला दर्ज करने 
के बाद पुलिस ने मंगलवार को 
प्रहलाद गुंजल को नोटिस दिया था।

ओम बिरला के OSD को धमकी मामला-हाईकोर्ट ने मांगी तथ्यात्मक 
रिपोर्ट: पूर्व विधायक गुंजल ने एफआईआर रद्द करने की थी मांग

हाईकोर्ट ने 8 आरोपियों की याचिका खारिज की; ट्रायल कोर्ट के आदेश पर दखल से इनकार

उदयपुर के कन्हैयालाल हत्याकांड 
के 8 आरोपियों पर आतंकवाद 
की धाराओं में ही मुकदमा चलेगा। 
राजस्थान हाईकोर्ट ने सभी 8 
आरोपियों की याचिकाओं को 
खारिज करते हुए ट्रायल कोर्ट के 
चार्ज फ्रेम करने के आदेश में दखल 
देने से इनकार कर दिया है। मुख्य 
न्यायाधीश संजय के. अग्रवाल और 
जस्टिस समीर जैन की खंडपीठ ने 
मोहम्मद रियाज अत्तारी, मोहम्मद 
गौस सहित अन्य आरोपियों की 
याचिकाओं को खारिज करते हुए 
कहा- आरोप तय करने के चरण में 
अदालत ‘मिनी-ट्रायल’ नहीं चला 
सकती है।

खंडपीठ ने कहा- इस स्टेज 
पर केवल यह देखना होता है कि 
क्या अभियोजन पक्ष की ओर से 
पेश किए गए सबूतों से आरोपियों 
के खिलाफ प्रथम दृष्टया केस 

बनता है या नहीं। अगर आरोपियों 
के खिलाफ ‘गंभीर संदेह’ मौजूद है 
तो कोर्ट का आरोपियों के खिलाफ 
आरोप तय करना पूरी तरह से सही 
है। बता दें कि एनआईए की विशेष 
अदालत ने 12 जनवरी 2024 और 
13 फरवरी 2024 को आरोपियों के 
खिलाफ UAPA, IPC और आर्म्स 
एक्ट के तहत आरोप तय किए थे।

आरोपियों की ओर से एडवोकेट 
मोहम्मद सलीम, एडवोकेट सैयत 
सआदत अली और अन्य ने कोर्ट 
को बताया कि रिकॉर्ड पर ऐसा 
कोई सबूत या सामग्री मौजूद नहीं 
है, जिससे यह साबित हो सके कि 
आरोपी कभी किसी गैरकानूनी या 
आतंकवादी संगठन के सदस्य रहे 
हैं या उन्होंने किसी ऐसे संगठन के 
इशारे पर काम किया है। वहीं यह 
पूरा मामला कथित तौर पर नूपुर 
शर्मा की ओर से की गई टिप्पणियों 
को कन्हैया लाल की ओर से सोशल 
मीडिया पर शेयर करने के बाद पैदा 

हुए विवाद से जुड़ा है। मृतक के इस 
कृत्य से भले ही आरोपी आक्रोशित 
हुए हों, लेकिन यह कृत्य अपने आप 
में इतना बड़ा आधार नहीं है कि 
आरोपियों पर UAPA (गैरकानूनी 
गतिविधियां रोकथाम अधिनियम) 
जैसा कड़ा कानून थोप दिया जाए। 
आरोपियों के वकीलों ने दावा किया 
कि पुलिस की ओर से बरामद किए 
गए वीडियो में ऐसा कोई शब्द, 
अभिव्यक्ति अथवा सबूत नहीं है, 
जिसे सार्वजनिक शांति भंग करने, 
सामाजिक सौहार्द बिगाड़ने और 
क्षेत्र की सुरक्षा को खतरा पैदा करने 
वाला माना जाए।
औपचारिक सदस्यता 
होना जरूरी नहीं
मामले में एनआईए के वकीलों ने 
दलील दी कि UAPA की धाराओं 
के तहत आपराधिक साजिश का 
दायरा बेहद बड़ा है। इसमें केवल 
आतंकवादी कृत्य को अंजाम देना 

ही शामिल नहीं है, बल्कि उसके 
लिए की गई साजिश, प्रयास, 
उकसाना, सलाह देना, सहायता 
करना और घटना की तैयारी करना 
भी अपराध के दायरे में आता है। 
इसके लिए आतंकवादी कृत्य का 
पूरी तरह पूरा होना जरूरी नहीं 
है। इस मामले को केवल सोशल 
मीडिया मैसेज तक सीमित करके 
नहीं देखा जा सकता है। आरोपियों 
की ओर से दी गई धमकी, घटना 
के बाद उनका आचरण, उनके 
पास से बरामद वीडियो और जांच 
में एकत्र सबूत सामूहिक रूप 
से बड़ी साजिश की ओर इशारा 
करते हैं। इन सब की जांच ट्रायल 
के दौरान ही हो सकती है। चार्ज 
की स्टेज पर इसका फैसला नहीं 
किया जा सकता है। एनआईए ने 
कहा- आरोपियों का यह कहना 
कि वे किसी संगठन के सदस्य 
नहीं है, उन्हें आरोपों से मुक्त नहीं 
करता है।

कन्हैयालाल की गर्दन काटने वालों 
पर चलेगा आतंकवाद का केस

जयपुर में महिला आयोग परिसर में 
सुसाइड के प्रयास का मामला सामने 
आया है। पति के खिलाफ शिकायत 
लेकर महिला आयोग में पहुंची थी। 
सुनवाई नहीं होने पर महिला छत पर 
चढ़ गई और कूदने जा रही थी। इसी 
दौरान एडवोकेट चरणजीत भाटी 
और कोर्ट के कर्मचारियों ने महिला 
को पकड़ लिया। मामला टोंक रोड 
पर गांधी नगर मोड़ स्थित महिला 
आयोग परिसर का शुक्रवार सुबह 
करीब 10:30 बजे का है। सूचना 
मिलने पर ज्योति नगर थाना पुलिस 
मौके पर पहुंची और महिला को 
अपने साथ थाने ले गई। बाद में उसे 
मजिस्ट्रेट के सामने पेश किया गया। 
फैमिली कोर्ट ने महिला को ज्योति 
नगर थाना पुलिस को सौंपकर 
उसकी सुरक्षा और देखभाल के 
निर्देश दिए।

महिला के छत पर चढ़ने और 
रेलिंग के पास पहुंचने पर परिसर 
में हड़कंप मच गया। एडवोकेट 
चरणजीत भाटी ने बताया- मैंने 
फैमिली कोर्ट में एंटर किया ही था। 
बिल्डिंग के ऊपर देखा तो छत की 

रेलिंग पर एक महिला चढ़ी हुई थी। 
लोग नीचे से उसे पीछे हटने के 
लिए आवाज लगा रहे थे। मैं बिना 
देरी किए सीढ़ियों से दौड़ लगाते 
हुए छत पर पहुंचा। तब तक वहां 
फैमिली कोर्ट और महिला आयोग 

के तीन-चार कर्मचारी और भी  
पहुंच गए थे। महिला उन 
कर्मचारियों से कह रही थी मेरे पास 
आओगे तो मैं कूद जाऊंगी। मुझे 
एडिशनल डीसीपी, जज साहब और  
सीएम साहब तीनों यहां चाहिए। मुझे 

न्याय मिलना चाहिए। लव मैरिज 
को कैंसिल किया जाना चाहिए। इस 
दौरान मैं उसे बातों में उलझाकर 
उसके पास पहुंचा और उनका  
हाथ पकड़ कर दूसरी साइड  
खींचा। तभी वहां मौजूद लोगों ने भी 

महिला को पकड़ लिया।
महिला आयोग में ताला 
लगा हुआ देख घबराई
एडवोकेट चरणजीत भाटी ने 
बताया- महिला को बचाने के बाद 
उसे फैमिली कोर्ट वन, टू और थ्री 
के जज साहब जो चैम्बर में एक 
साथ बैठे थे, उनके सामने पेश 
किया। जज ने महिला से पूछा तो 
उसने बताया- मेरी लव मैरिज हुई 
थी। इसके बाद मेरे भाई की मौत हो 
गई। जिसका जिम्मेदार परिवार मुझे 
मानता है। शादी के बाद मैं उत्तर 
प्रदेश चली गई। उत्तर प्रदेश पुलिस 
ने मुझे जयपुर महिला आयोग में 
जाने के लिए कहा। जब मैं महिला 
आयोग में आज पहुंची तो यहां ताला 
लगा हुआ था। ताला लगा देखकर मैं 
घबराकर और हारकर तीसरी मंजिल 
की छत पर आत्महत्या के लिए 
कूदने चली गई।

महिला आयोग की बिल्डिंग से कूदने की कोशिश: रेलिंग से लटकी 
महिला को वकील ने बचाया, लव मैरिज के बाद पति ने छोड़ दिया था

राजस्थान विधानसभा में Y-NITI 
Vishwam की ओर से आयोजित 
युवा सम्मेलन में 150 से अधिक 
युवाओं ने भाग लिया। विधानसभा 
अध्यक्ष वासुदेव देवनानी भी मौजूद 
रहे। राजस्थान विश्वविद्यालय, 
एसएस जैन सुबोध लॉ कॉलेज, 
जेसीआरसी यूनिवर्सिटी, 
आईआईएचएमआर और जैपुरिया 
सहित विभिन्न संस्थानों के 

विद्यार्थियों ने मौजूदा समस्याओं 
और चुनौतियों पर विचार रखे 
तथा व्यावहारिक समाधान सुझाए। 
सम्मेलन का उद्देश्य युवाओं की 
आवाज सरकार तक पहुंचाना और 
नीति निर्माण में उनकी भागीदारी 
सुनिश्चित करना था। गीत कंवर 
राजावत, देशना सिंह और जाह्नवी 
सिंह ने युवाओं की बात सुनने, 
उनके सवालों के जवाब देने और 
बदलाव की दिशा में कदम उठाने 
पर जोर दिया।

विधानसभा में सम्मेलन, 150 
से अधिक युवाओं ने रखे विचार

दीपावली पर साइबर पुलिस थाना 
कमिश्नरेट ने ‘ऑपरेशन रिकवरी’ 
के तहत 10 लाख रुपए के 40 
चोरी व गुमशुदा मोबाइल ट्रेस कर 
मालिकों को सुपुर्द किए। पुलिस 
आयुक्त सचिन मित्तल, एडिशनल 
कमिश्नर डॉ. रामेश्वर सिंह व 

डीसीपी (अपराध) योगेश गोयल 
के निर्देश पर थानाधिकारी हेमराज 
(RPS) के नेतृत्व में टीम गठित 
की गई थी। टीम ने CEIR पोर्टल 
और तकनीकी साधनों की मदद से 
राजस्थान व अन्य राज्यों में चल 
रहे मोबाइल ट्रेस किए। कार्रवाई में 
कॉन्स्टेबल रवींद्र कुमार और दिनेश 
कुमार की मुख्य भूमिका रही।

साइबर पुलिस: चोरी व गुम हुए 
10 लाख के 40 मोबाइल लौटाए

(राजस्थान) से प्रकाशित (सभी विवादों का न्यायिक क्षेत्र जयपुर होगा)। समाचार चयन के लिए पी.आर.बी. एक्ट के तहत जिम्मेदार। RNI No.: RJBIL/26/A5611, प्रबंध सम्पादक- गजेंद्र सिंह राठाैड़, मो. 9461119998, E-mail: info@zoomnews.in

